
MOZZJONI GĦAL RIŻOLUZZJONI TAL-PARLAMENT EWROPEW

dwar l-Unjoni għall-Mediterran
(2009/2215(INI))

Il-Parlament Ewropew,

– wara li kkunsidra d-Dikjarazzjoni ta’ Barċellona adottata waqt il-Konferenza Ewro-
Mediterranja tal-Ministri tal-Affarijiet Barranin li saret f’Barċellona fis-27 u t-28 ta’ 
November 1995, li stabbiliet sħubija Ewro-Mediterranja,

– wara li kkunsidra l-komunikazzjoni tal-Kummissjoni lill-Parlament Ewropew u lill-
Kunsill bit-titolu ‘Il-Proċess ta’ Barċellona: Unjoni għall-Mediterran’ (COM(2008)0319),

– wara li kkunsidra l-approvazzjoni tal-‘Proċess ta’ Barċellona: Unjoni għall-Mediterran’, 
mill-Kunsill Ewropew ta’ Brussell tat-13 u l-14 ta’ Marzu 2008,   

– wara li kkunsidra d-Dikjarazzjoni tas-Samit ta’ Pariġi għall-Mediterran, li sar f’Pariġi fit-
13 ta’ Lulju 2008,

– wara li kkunsidra d-dikjarazzjoni finali tal-laqgħa tal-Ministri tal-Affarijiet Barranin tal-
Unjoni għall-Mediterran, li saret f’Marsilja fit-3 u l-4 ta’ Novembru 2008,

– wara li kkunsidra d-dikjarazzjonijiet tal-Bureau tal-Assemblea Parlamentari Ewro-
Mediterranja (EMPA) ta’ Pariġi (12 ta’ Lulju 2008), tal-Kajr (22 ta’ Novembru 2009) u 
ta’ Rabat (22 ta’ Jannar 2010),

– wara li kkunsidra l-konklużjonijiet tal-laqgħa ta’ ftuħ tal-Assemblea Reġjonali u Lokali 
Ewro-Mediterranja (EMRLA), li saret f’Barċellona fil-21 ta’ Jannar 2010,

– wara li kkunsidra d-dikjarazzjoni finali tas-Samit Ewro-Mediterranju tal-Kunsilli 
Ekonomiċi u Soċjali u ta’ Istituzzjonijiet Simili, li sar f’Lixandra fid-19 ta’ Ottubru 2009,

– wara li kkunsidra r-riżoluzzjonijiet preċedenti tiegħu dwar il-politika Mediterranja tal-
Unjoni Ewropea, l-aktar dawk tal-15 ta’ Marzu 20071 u tal-5 ta’ Ġunju 20082, u r-
riżoluzzjoni tiegħu tad-19 ta’ Frar 2009 bit-titolu ‘Il-Proċess ta’ Barċellona: Unjoni għall-
Mediterran’3,

– wara li kkunsidra r-riżoluzzjoni tiegħu tal-15 ta’ Novembru 2007 dwar it-tisħiħ tal-politika 
Ewropea tal-pajjiżi ġirien4,

– wara li kkunsidra r-rakkomandazzjoni tal-Kumitat Politiku tal-EMPA tat-13 u l-14 ta’ 
Marzu 2010,

                                               
1 ĠU C 301 E, 13.12.2007, p. 210.
2 ĠU C 285 E, 26.11.2009, p. 39.
3 Testi adottati ta’ dik id-data, P6_TA(2009)0077.
4 ĠU C 282 E, 6.11.2008, p. 443.

– wara li kkunsidra l-Artikolu 48 tar-Regoli ta’ Proċedura tiegħu,

– wara li kkunsidra r-rapport tal-Kumitat għall-Affarijiet Barranin u l-opinjonijiet tal-
Kumitat għall-Kummerċ Internazzjonali kif ukoll tal-Kumitat għall-Industrija, ir-Riċerka 
u l-Enerġija (A7-0000/2010),

A. billi f’dinji multipolari, il-blokki reġjonali l-kbar biss se jkunu f’pożizzjoni li jkollhom 
rwol prominenti u jkunu jistgħu jiffaċċjaw il-bidliet soċjali, kulturali, ekonomiċi, 
ambjentali u politiċi,

B. billi l-Unjoni Ewropea trid tadotta viżjoni strateġika tar-relazzjonijiet tagħha mal-
pajjiżi ġirien fin-nofsinhar tagħha u tavvanza ’l hinn mill-kooperazzjoni msejsa biss 
fuq kunsiderazzjonijiet ta’ sigurtà jew ta’ migrazzjoni,

C. billi l-Unjoni għall-Mediterran tippermetti li tniedi mill-ġdid id-dimensjoni reġjonali u 
multilaterali tar-relazzjonijiet Ewro-Mediterranji u tiftaħ perspettiva ġdida għat-
twaqqif ta’ żona ta’ paċi, sigurtà u prosperità għal 800 miljun ruħ,

D. billi l-politika mwettqa mal-pajjiżi Mediterranji ġirien għandha l-limiti tagħha u, 
minħabba li tpoġġi l-enfasi fuq ir-relazzjonijiet bilaterali, mhix tkun ibbilanċjata u 
mhix tkun kapaċi li tikkontribwixxi għal proċess komuni ta’ riformi sinifikanti fir-
reġjun,

E. billi għal dawn l-aħħar 15-il sena jew qribhom, il-pajjiżi Mediterranji kienu qed 
jiddiversifikaw is-sħab kummerċjali u ekonomiċi tagħhom (ir-Russja, iċ-Ċina, il-
Brażil u l-monarkiji tal-Golf) u s-soċjetajiet tagħhom għaddew minn tibdil radikali 
kbir (xejriet ta’ konsum, mobilità, tranżizzjoni demografika, eċċ) li mhumiex mingħajr 
konsegwenzi fuq l-ekwilibriji territorjali interni,

F. wara li kkunsidra l-importanza tad-differenzi bejn l-Istati Membri tal-Unjoni Ewropea 
u l-pajjiżi terzi Mediterranji, kif ukoll id-diffikultajiet strutturali preokkupanti, ta’ 
natura soċjoekonomika u istituzzjonali, li jirrikjedu rispons b’saħħtu fl-interess 
komuni tal-Istati kollha tal-Unjoni għall-Mediterran,

G. billi l-kuntest reġjonali li fih qed tissawwar l-Unjoni għall-Mediterran għadu 
karatterizzat minn kunflitti u minn tensjonijiet politiċi li xeħtu lura t-twaqqif tagħha 
wara s-Samit ta’ Pariġi ta’ Lulju 2008,

H. billi ż-żewġ innovazzjonijiet prinċipali tal-Unjoni għall-Mediterran, jiġifieri dik 
istituzzjonali (il-kopresidenza, il-kumitat permanenti konġunt u s-segretarjat) u dik 
operazzjonali (proġetti ta' integrazzjoni) iridu jiffunzjonaw b’mod effikaċi u 
trasparenti,

I. billi s-segretarjat ġenerali tal-Unjoni għall-Mediterran jeħtieġ li jsir il-qofol tal-
istruttura, billi l-effikaċja tagħha tiddependi mill-kapaċità tal-istaff tagħha li jaħdem 
b’mod indipendenti, u billi l-preżenza ta’ uffiċjal għoli Iżraeljan u ta’ uffiċjal għoli 
Palestinjan li jikkooperaw f’organizzazzjoni internazzjonali fuq livell reġjonali hija xi 

ħaġa ġdida li tnissel tama,

J. billi r-reġjuni tal-Mediterran huma milquta direttament minn kwistjonijiet 
transnazzjonali bħall-ġestjoni tal-ilma, it-tniġġis, in-netwerks tat-toroq u dawk 
marittimi u l-flussi migratorji, u billi l-awtoritajiet lokali u reġjonali għandhom rwol 
importanti biex jiffaċilitaw l-iżvilupp ta’ politiki territorjali sostenibbli u l-
implimentazzjoni ta’ proġetti prattiċi,

K. billi wara s-Samit ta’ Pariġi, il-proġetti mħabbra fil-qafas tal-Unjoni għall-Mediterran 
batew minn nuqqas ġenerali ta’ fondi,

L. wara li kkunsidra l-importanza kbira tal-flussi kapitali ġġenerati mill-fondi li l-
immigranti jibagħtu lill-popolazzjonijiet tal-pajjiżi fix-xtut tan-nofsinhar tal-
Mediterran,

M. wara li kkunsidra li hu indispensabbli li ma jiġux duplikati u ma jirkbux fuq xulxin l-
istrumenti politiki u l-livelli istituzzjonali diġà eżistenti u li tiġi garantita l-koerenza 
tal-għadd kbir ta’ strumenti tal-kooperazzjoni Ewro-Mediterranja u li jsir użu mill-
kisbiet tal-proċess ta’ Barċellona, 

N. wara li kkunsidra, min-naħa l-waħda, id-dħul fis-seħħ reċenti tat-Trattat ta’ Lisbona u, 
min-naħa l-oħra, id-dibattitu li għaddej dwar it-tħaddim u l-finanzjament tal-Unjoni 
għall-Mediterran, li jirrikjedi lill-Parlament Ewropew li jsegwi mill-aktar qrib 
possibbli l-iżviluppi tal-Unjoni għall-Mediterran bil-għan li s-Samit ta’ Barċellona 
jkun suċċess,

1. Jistieden lill-kapijiet tal-Istati u tal-gvernijiet fi ħdan l-Unjoni għall-Mediterran, li se 
jiltaqgħu f’Barċellona fis-7 ta’ Ġunju 2010, biex jagħmlu ħilithom sabiex, wara 
sentejn diffiċli, din il-laqgħa tkun suċċess bil-għan li jitwaqqfu l-istituzzjonijiet tal-
Unjoni għall-Mediterran u jiġu implimentati proġetti kbar;

2. Jistieden lill-gvernijiet tal-pajjiżi membri tal-Unjoni għall-Mediterran sabiex 
jistabbilixxu djalogu kontinwu u miftuħ fir-rispett u l-fehim reċiproku, u jafferma x-
xewqa tiegħu li jara li l-promozzjoni tad-demokrazija u tar-rispett tad-drittijiet tal-
bniedem u tal-libertajiet individwali u kollettivi jkunu fil-qofol ta’ dan id-djalogu;

3. Huwa tal-fehma li t-tensjonijiet politiċi u l-kunflitti reġjonali fil-Mediterran 
m’għandhomx ifixklu l-possibilità ta’ progress tanġibbli lejn il-koperazzjoni settorjali 
u multilaterali, u li huwa permezz tal-implimentazzjoni ta’ proġetti integraturi kbar li 
l-Unjoni għall-Mediterran tikkontribwixxi biex tiżviluppa klima ta’ fiduċja li tiffaċilita 
t-tiftix ta’ objettivi komuni ta’ sigurtà fi spirtu ta’ solidarjetà u paċi;

4. Jirrakkomanda li, bi tħejjija għas-Samit ta’ Barċellona, id-definizzjoni tal-istruttura 
istituzzjonali u funzjonali tal-Unjoni għall-Mediterran għandha titlesta skont il-passi li 
ġejjin:

- li s-segretarjat ġenerali jingħata l-mezzi adegwati meħtieġa biex ikun jista’ 
jiffunzjona b’mod effikaċi u indipendenti;

- li jiġu ċċarati l-kriterji ta’ deċiżjoni, ta’ finanzjament u ta’ implimentazzjoni tal-
proġetti kbar;

- li tiġi żgurata r-rappreżentanza konġunta tal-parteċipanti tal-UE (l-Istati Membri, 
il-Kunsill u l-Kummissjoni), skont it-Trattat ta’ Lisbona, filwaqt li fl-istess ħin tiġi 
mħeġġa l-parteċipazzjoni attiva tal-pajjiżi terzi Mediterranji kollha;

- li tissaħħaħ il-koordinazzjoni mal-proġetti u l-programmi tal-UE approvati mill-
konferenzi ministerjali speċjalizzati;

- li jitħalla li jkun hemm ftehimiet ta’ kooperazzjoni ta’ ‘ġeometrija varjabbli’ li 
jkunu miftuħa għall-pajjiżi li jixtiequ jaħdmu flimkien fuq proġetti ta’ interess 
komuni;

- li jiġi żgurat li jkun hemm kooperazzjoni tajba bejn is-segretarjat ġenerali u l-
Kummissjoni Ewropea, kif ukoll delimitazzjoni ċara tal-kompetenzi rispettivi 
tagħhom;

- li tiġi żgurata l-leġittimità demokratika tal-Unjoni għall-Mediterran b’mod li d-
deċiżjonijiet jittieħdu b’manjiera trasparenti, bis-sehem tal-Parlament Ewropew, 
tal-EMPA u tal-parlamenti nazzjonali fil-proċess ta’ teħid ta’ deċiżjonijiet;

5. Ifakkar li fis-Samit ta’ Pariġi kien hemm qbil dwar sitt oqsma strateġiċi orizzontali 
ewlenin, li fil-maġġoranza tagħhom diġà qed jitwettqu proġetti fil-qafas tas-sħubija 
Ewro-Med;

6. Iqis essenzjali li l-finanzjamenti ta’ proġetti permezz ta’ taħlita ta' fondi pubbliċi u 
privati jkunu garantiti, imsaħħa u mobilizzati; f’dan il-kuntest:

- jistieden lill-membri tal-Unjoni għall-Mediterran biex jallokaw fondi għall-proġetti 
li jkunu proporzjonati mal-kwistjoni kkonċernata u jistenna li jkun hemm impenn 
storiku mill-parteċipanti waqt is-Samit ta’ Barċellona;

- jinsisti sabiex fil-perjodu ta’ qabel l-għeluq tal-perspettivi finanzjarji 2007-2013, 
kull kontribuzzjoni finanzjarja tal-Unjoni ssir mingħajr ma tippreġudika l-proġetti 
reġjonali Ewro-Mediterranji eżistenti jew ippjanati; jenfasizza l-ħtieġa li, fil-
perspettivi finanzjarji l-ġodda tal-UE għall-2014-2020, il-fondi allokati għall-
Unjoni għall-Mediterran jiżdiedu konsiderevolment;

- jilqa’ l-passi li twettqu minn istituzzjonijiet finanzjarji nazzjonali, Ewropej (BEI-
FEMIP, EBRD) u internazzjonali (Bank Dinji) li diġà joperaw f’dan ir-reġjun, 
jinsisti fuq il-ħtieġa li jiġu identifikati sinerġiji fir-rigward ta’ proġetti kbar u 
jipproponi l-ħolqien ta’ bank Ewro-Mediterranju għall-investiment u l-iżvilupp 
biex isaħħaħ in-natura ta’ parità Tramuntana-Nofsinhar tal-Unjoni għall-
Mediterran;

- jilqa’ t-tnedija reċenti ta’ fondi ta’ investiment għall-finanzjament tal-proġetti tal-
Unjoni għall-Mediterran, fosthom il-fond InfraMed, maħsub għall-proġetti ta’ 
infrastruttura, u jistieden lid-diversi partijiet interessati biex jinkuraġġixxu l-
iżvilupp ta’ inizjattivi simili;

7. Jinkuraġġixxi l-isforzi biex jittejjeb l-ambjent ekonomiku u legali fil-pajjiżi terzi, bi 
prijorità għat-twaqqif ta’ istituzzjonijiet finanzjarji subreġjonali vijabbli u kredibbli, li 
kapaċi jattiraw investimenti barranin; jappella wkoll sabiex:
- tiġi abbozzata karta ta’ protezzjoni tal-investimenti konġunti għall-pajjiżi terzi tal-

Mediterran sabiex din il-protezzjoni tal-investimenti tkun armonizzata u mtejba u 

l-investimenti jiġu mħeġġa;
- tinħoloq sistema ta' assigurazzjoni u ta’ sigurtà finanzjarja għall-investituri, 

ibbażata fuq is-sistema tal-Aġenzija Multilaterali għall-Garanzija tal-Investimenti 
(MIGA) u adattata għall-kuntest Ewro-Mediterranju;

8. Jistieden lill-pajjiżi membri tal-Unjoni għall-Mediterran biex jiffaċilitaw it-
trasferimenti ta’ fondi mill-immigranti lejn il-popolazzjonijiet tal-pajjiżi tax-xtut tan-
nofsinhar tal-Mediterran, l-aktar billi jagħmlu sforz ħalli jitnaqqsu l-ispejjeż involuti;

9. Jiddispjaċih li l-aspetti soċjoekonomiċi u kummerċjali, bħall-investiment dirett 
barrani, l-impjiegi, l-ekonomija informali jew tnaqqis tal-faqar, ma daħlux fid-
Dikjarazzjoni ta’ Pariġi u jitlob li dan jiġi rrimedjat fis-Samit ta’ Barċellona;

10. Jenfasizza l-importanza strateġika tal-kwistjonijiet tal-agrikoltura, tas-sigurtà fl-ikel, 
tal-ilma u tal-iżvilupp rurali fil-pajjiżi Mediterranji u jitlob li l-kooperazzjoni fi 
kwistjonijiet agrikoli tkun prijorità politika; iħeġġeġ lill-Istati tal-Unjoni għall-
Mediterran biex jaħdmu għall-armonizzazzjoni tal-pożizzjonijiet tagħhom fin-
negozjati tad-WTO u jipprogressaw lejn konverġenza akbar tal-politiki agrikoli Ewro-
Mediterranji;

11. Jittama li proġetti ġodda jitpoġġew malajr fuq l-aġenda tal-Unjoni għall-Mediterran 
fil-qasam kulturali; jipproponi, bħala prijorità, li jitwaqqaf programm Ewro-
Mediterranju Erasmus għaż-żgħar bl-isem ta’ "Averroes", li jippermetti li jiġu 
intensifikati l-iskambji bejn l-istudenti tas-sekondarja tal-Istati Membri tal-Unjoni 
għall-Mediterran;

12. Ifakkar fis-setgħat tiegħu fil-proċedura baġitarja tal-Unjoni Ewropea u jenfasizza l-
importanza li l-EMPA teżerċita responsabilitajiet akbar filwaqt li tassumi rwol 
konsultattiv u ta’ kontroll demokratiku fejn jidħol it-twettiq tal-baġit; jappella għal 
smigħ regolari tas-segretarju ġenerali u tad-deputati segretarji ġenerali tad-diversi 
kumitati responsabbli għall-EMPA, bil-għan li jkun jista’ jsir monitoraġġ regolari tal-
proġetti u tal-attivitajiet; jemmen, madankollu, li din ir-responsabilità trid timxi id f'id 
mat-titjib tal-funzjonament u tal-metodi ta’ ħidma tal-EMPA, inkluż il-provvediment 
tar-riżorsi umani u finanzjarji meħtieġa;

13. Jilqa’ b'sodisfazzjon it-twaqqif reċenti tal-Assemblea Reġjonali u Lokali Ewro-
Mediterranja (EMRLA) u jitlob għal sforz sabiex tiġi żgurata koordinazzjoni xierqa 
tal-ħidma tal-EMRLA ma’ dik tal-EMPA, l-aktar permezz ta’ laqgħat konġunti jew 
stediniet reċiproċi għall-membri tal-bureaux rispettivi tagħhom għal-laqgħat ta’ 
ħidma;

14. Jinsisti li s-soċjetà ċivili, is-sħab soċjali u l-bosta netwerks professjonali u 
soċjoprofessjonali żviluppati fil-qafas tas-sħubija Ewro-Mediterranja jkunu 
regolarment ikkonsultati u involuti fl-attivitajiet u fil-proġetti tal-Unjoni għall-
Mediterran; iħeġġeġ il-ħolqien ta’ forum Mediterranju tal-mexxejja ta’ intrapriżi u t-
twaqqif ta’ Kunsill Ekonomiku u Soċjali Ewro-Mediterranju;

15. Jistieden lill-Kunsill, lill-Viċi President tal-Kummissjoni/Rappreżentant Għoli tal-UE 

u lill-Kummissjoni Ewropea biex jipprovdu l-isforzi meħtieġa biex jiżguraw il-
koerenza tal-UE fil-parteċipazzjoni fl-Unjoni għall-Mediterran u biex jassoċjaw lill-
Parlament Ewropew fid-definizzjoni tal-politika Ewropea;

16. Jagħti istruzzjonijiet lill-President tiegħu biex jgħaddi din ir-riżoluzzjoni lill-President 
tal-Kunsill tal-Unjoni Ewropea, lill-President tal-Kummissjoni Ewropea, lill-Viċi 
President tal-Kummissjoni/Rappreżentant Għoli tal-UE għall-Politika Barranija u s-
Sigurtà, lill-gvernijiet u lill-parlamenti tal-Istati Membri, lill-Kopresidenza tal-Unjoni 
għall-Mediterran, kif ukoll lill-gvernijiet u lill-parlamenti tal-Istati sħab. 

NOTA SPJEGATTIVA

I/ Sfond

Matul l-aħħar żewġ deċennji, l-Unjoni Ewropea għamlet sforzi partikulari għat-tkabbir tagħha 
lejn il-lvant. Il-kompitu storiku tal-għaqda mill-ġdid tal-kontinent tlesta u għandha nkunu 
kburin b’dan, iżda fil-mument li qed jiġu ffurmati mill-ġdid l-ekwilibriji ġeopolitiċi u 
ġeoekonomiċi dinjin, bl-emerġenza notevoli tal-Asja, issa huwa żmien li l-UE tirrevedi l-
prijoritajiet tagħha tal-politika barranija u tiskopri mill-ġdid il-ġirien tagħha tan-
Nofsinhar.

Huwa indispensabbli għall-Parlament li jsegwi mill-aktar qrib l-iżviluppi tal-aħħar inizjattiva 
reġjonali, l-Unjoni għall-Mediterran. Dan ir-rapport huwa għalhekk kontinwazzjoni ta’ dak 
preċedenti, li kien adottat fi Frar 2009, u għandu l-għan li jkompli r-riflessjoni politika li 
nbdiet b’kunsiderazzjoni tal-ambjent istituzzjonali ġdid tal-UE u tal-elementi mhux magħrufa 
li għadhom ta’ piż fuq l-Unjoni għall-Mediterran, kemm mil-lat operazzjonali kif ukoll mil-lat 
finanzjarju tagħha.

Wara tnedija kontroversjali u sentejn suċċessivi ta’ mblokk relattiv, f'Ġunju 2010 se jsir it-
Tieni Samit tal-Kapijiet tal-Istati u l-Gvernijiet tal-Unjoni għall-Mediterran f'Barċellona. Il-
Parlament Ewropew jixtieq jagħti l-kontribut tiegħu għas-suċċess sħiħ ta' dan is-samit 
determinanti għall-ġejjieni tal-Unjoni għall-Mediterran.

II/ Prinċipji ta' gwida

Bi tħejjija għas-Samit ta’ Barċellona, ir-riflessjoni tagħna dwar l-Unjoni għall-Mediterran se 
ssegwi erba' prinċipji gwida.

a. Il-bini tal-Unjoni għall-Mediterran fuq il-kisbiet ta’ Barċellona

Minkejja li l-Unjoni għall-Mediterran tnisslet barra mil-loġika Komunitarja, id-deċiżjoni 
finali li din tiddaħħal fil-kontinwità tal-proċess ta’ Barċellona, minkejja n-nuqqasijiet 
tagħha, kienet deċiżjoni tajba1.

Minkejja r-rendiment diżappuntanti tas-Sħubija Ewro-Mediterranja, l-aktar fid-dimensjoni 
multilaterali u subreġjonali tagħha, din il-forma ta’ kooperazzjoni nftiehmet sew mis-sħab 
tagħna, li ma kienx il-każ bil-Politika Ewropea tal-Viċinanzi (ENP), imnedija fl-2004.

Il-proċess ta’ Barċellona ċertament kien imblukkat mil-lat politiku, iżda kien teknikament 
miftuħ. L-Istrumenti Finanzjarji (il-MEDA, l-ENPI, l-FEMIP), il-programmi ta’ 
kooperazzjoni u ta’ mikrokooperazzjoni, kif ukoll il-Ftehimiet ta' Assoċjazzjoni bilaterali taw 
                                               
1 Konklużjonijiet tal-Kunsill Ewropew tat-13 u l-14 ta’ Marzu 2008.

appoġġ sinifikanti lill-ekonomiji ta’ ċerti stati. Mil-lat kulturali u edukattiv, ġew implimentati 
programmi fl-oqsma tal-ħarsien tal-wirt kulturali (EuroMed Heritage), tal-promozzjoni ta’ 
skambji bejn żgħażagħ (Erasmus Mundus) u tad-distribuzzjoni tal-produzzjoni awdjoviżiva 
Ewro-Mediterranja (Euromed Audiovisual II) jew għad-djalogu bejn il-kulturi (Fondazzjoni 
Anna Lindh). Iridu wkoll jiġu enfasizzati l-isforzi, għalkemm dgħajfa, fir-rigward tal-
integrazzjoni subreġjonali permezz tal-iffirmar tal-Ftehim ta' Agadir. Politikament, id-
dimensjoni reġjonali tas-sħubija ġiet ippreservata bis-saħħa tal-laqgħat ministerjali (affarijiet 
barranin u settorjali) u tal-laqgħat ta’ uffiċjali għolja, li għamluha possibbli li tiġi stabbilita l-
prattika ta' djalogu regolari.

Wieħed għalhekk jista’ jifhem li t-tnedija tal-ENP bid-dimensjoni bilaterali ċari tagħha u bit-
tliet kunċetti ddikjarati tagħha (il-kundizzjonalità, il-proprjetà u d-differenzjazzjoni selettiva) 
setgħet tqieset, u mhux biss fuq l-ixtut tan-nofsinhar, bħala l-attenwazzjoni tal-impenn tal-
Unjoni Ewropea li tkun sieħeb u r-rinunzja tal-ambizzjoni reġjonali Ewro-Mediterranja1.

Għaldaqstant l-Unjoni għall-Mediterran toffri ċans ieħor għad-dimensjonijiet reġjonali u 
multilaterali tal-kooperazzjoni Ewro-Mediterranja, sakemm din tkun ibbażata fuq l-
acquis tal-Proċess ta’ Barċellona.

b. It-tensjonijiet politiċi u l-kunflitti reġjonali fil-Mediterran m’għandhomx ifixklu l-
kapaċità li jsir progress konkret lejn il-kooperazzjoni settorjali u multilaterali

Il-kuntest reġjonali li fih qed tissawwar l-Unjoni għall-Mediterran huwa primarjament 
ikkaratterizzat minn kunflitti u tensjonijiet politiċi flimkien mal-ġrajjiet tal-11 ta’ Settembru 
2001 u l-gwerra fl-Iraq, li komplew temgħu l-kriżi ta’ fiduċja bejn iż-żewġ naħat.

Dawn il-kunflitti naqqsu b'mod sinifikanti l-pass għat-twaqqif tal-Unjoni għall-Mediterran 
wara s-Samit ta’ Pariġi ta’ Lulju 2008, u wasslu għat-tħassir tal-laqgħat ministerjali u għall-
paraliżi istituzzjonali.

Dawn id-diffikultajiet jobbligawna nieħdu lezzjoni immedjata: il-vokazzjoni primarja tal-
Unjoni għall-Mediterran ma kinitx li ssolvi kunflitti li ilhom snin bejn ċerti membri 
tagħha. Mingħajr attitudni responsabbli u kostruttiva mid-diversi partijiet interessati, se jkun 
diffiċli li jingħata bidu għall-Unjoni għall-Mediterran, u sabiex jiġi żgurat l-iżvilupp ġejjieni 
tagħha. Huwa permezz tat-twettiq ta’ proġetti ta' integrazzjoni kbar li l-Unjoni għall-
Mediterran se tikkontribwixxi għall-iżvilupp ta’ klima ta’ fiduċja li tippermetti l-ħidma għall-
ilħuq tal-objettivi komuni ta’ sigurtà, fi spirtu ta’ solidarjetà u ta’ paċi. Għall-kuntrarju, jekk 
dawn jiġu mblukkati, ikun falliment mimli b’konsegwenzi.

c. Iż-żewġ innovazzjonijiet - istituzzjonali (kopresident, segretarjat, kumitat ta’ uffiċjali 
għolja) u operattiva (proġetti ta' integrazzjoni) - tal-Unjoni għall-Mediterran iridu 
jiffunzjonaw b'mod effikaċi u trasparenti

Waħda mill-kundizzjonijiet għas-suċċess ġejjieni tal-Unjoni għall-Mediterran huwa li tagħmel 
il-funzjonament tagħha komprensibbli u r-riżultati tagħha tanġibbli f’għajnejn kemm jista’ 
jkun atturi (kumpaniji, universitajiet, trejdjunjins, entitajiet lokali u reġjonali, u s-soċjetà 

                                               
1 Ara r-rapporti Jäätteenmäki, Tannock u Napoletano.

ċivili). Jinħtieġ, għalhekk, li l-istituzzjonijiet tagħha jibdew jiffunzjonaw mill-aktar fis skont 
proċessi sempliċi, effiċjenti u trasparenti.

Mil-lat prattiku, dan ir-rekwiżit ta’ effiċjenza jista’ jirriżulta f’kooperazzjonijiet 
b’ġeometrija varjabbli, miftuħin għall-pajjiżi li jixtiequ jaħdmu flimkien fuq proġetti ta’ 
interessi komuni, mingħajr ma jingħalaq il-bieb għal dawk li jkun jixtiequ eventwalment 
jingħaqdu magħhom.

Barra minn hekk, l-għażla tal-proġetti, il-progress tagħhom u l-finanzjament tagħhom se jiġu 
evalwati u mmonitorjati regolarment, l-aktar permezz ta’ mezzi parlamentari, li r-riżultati 
tagħhom se jkunu disponibbli għall-pubbliku.

d. Il-kwistjoni tal-finanzjamenti saret waħda ċentrali

Wara s-Samit ta’ Pariġi, il-Kummissjoni Ewropea kkontribwiet finanzjarjament għall-ewwel 
proġetti mħabbra fil-qafas tal-Unjoni għall-Mediterran. Dan huwa biss l-ewwel pass li għandu
jiġi evalwat mill-ġdid malajr fl-ambitu tad-definizzjoni effettiva ta’ dawn il-proġetti. Minkejja 
l-kriżi ekonomika u soċjali, l-implimentazzjoni effettiva tal-Unjoni għall-Mediterran teħtieġ 
sforz finanzjarju akbar mid-diversi sħab, partikolarment mill-Unjoni Ewropea.

Jeħtieġ, għalhekk, li jsir impenn sabiex l-UE u s-sħab Mediterranji tagħha jagħtu lill-baġit 
tal-Unjoni għall-Mediterran fondi adegwati għall-ħidma tagħha. L-azzjoni tal-pajjiżi sħab 
m’għandhiex tkun limitata għall-għoti ta’ self jew li tintalab a posteriori t-tikketta "Unjoni 
għall-Mediterran" tal-proġetti li gawdew minn finanzjamenti f’oqfsa istituzzjonali oħra, l-
aktar dawk Komunitarji.

Fl-aħħar nett jeħtieġ li s-Segretarjat Ġenerali jiġi pprovdut b’riżorsi adegwati li bihom 
ikun jista’ jaħdem b'mod effikaċi u indipendenti.

III. Is-Samit ta’ Barċellona, pass kritiku għall-Unjoni għall-Mediterran

Il-kapijiet tal-Istati u tal-gvernijiet tal-Unjoni għall-Mediterran se jiltaqgħu f’Barċellona 
f’Ġunju 2010. Il-Parlament Ewropew jixtieq jagħti l-kontribut tiegħu għas-suċċess ta’ 
dan it-tieni samit, li l-eżitu tiegħu, wara sentejn diffiċli ta’ twaqqif, huwa mument 
kruċjali għall-ġejjieni tal-Unjoni għall-Mediterran.

Għaldaqstant il-Parlament Ewropew se jkun attent b'mod partikulari għall-progress konkret li 
jinkiseb fit-tliet oqsma prijoritarji li huma l-organizzazzjoni istituzzjonali, il-proġetti u s-
sorsi ta’ finanzjament għall-proġetti.

a. L-organizzazzjoni istituzzjonali: l-effikaċja u d-demokrazija

Fid-dawl tas-Samit ta’ Barċellona, jeħtieġ li jitwettqu passi ’l quddiem fid-definizzjoni tal-
istruttura istituzzjonali u funzjonali tal-Unjoni għall-Mediterran fir-rispett tal-ħtiġijiet ta’ 
effiċjenza u trasparenza, u b’mod partikolari billi jiġu ċċarati l-kriterji ta’ deċiżjoni, ta’ 
finanzjament u tal-implimentazzjoni ta’ proġetti kbar.

Is-segretarjat ġenerali huwa mistenni li jsir il-qofol tas-sistema. L-effiċjenza tiegħu se 
tiddependi fuq il-kapaċità tal-istaff tiegħu li jaħdem b’mod indipendenti. Wieħed għandu 
jenfasizza li l-preżenza ta’ uffiċjal għoli Iżraeljan u ta’ uffiċjal għoli Palestinjan li 
jikkooperaw f’organizzazzjoni internazzjonali fuq livell reġjonali hija xi ħaġa mingħajr 
preċedent u li tnissel tama. Fl-aħħar nett ninsistu dwar il-ħtieġa ta’ kooperazzjoni tajba u ta’ 
delimitazzjoni ċara tal-kompetenzi mal-Kummissjoni Ewropea.

Fl-ekwilibriju istituzzjonali l-ġdid, filwaqt li jenfasizza r-responsabilità tal-Parlament 
Ewropew fil-proċedura baġitarja tal-Unjoni Ewropea, jidher essenzjali li l-EMPA teżerċita 
responsabilitajiet akbar filwaqt li tassumi rwol konsultattiv u ta’ kontroll demokratiku fejn 
jidħol it-twettiq tal-baġit tal-proġetti. Is-smigħ regolari tas-segretarju ġenerali u tad-deputati 
segretarji ġenerali tad-diversi kumitati responsabbli għall-EMPA jippermetti li jiġi żgurat li 
jkun hemm monitoraġġ regolari tal-proġetti u tal-attivitajiet. Madankollu, din ir-
responsabilità trid timxi id f'id mat-titjib tal-funzjonament u tal-metodi ta’ ħidma tal-
EMPA, inkluż il-provvediment tar-riżorsi umani u finanzjarji meħtieġa.

L-involviment tal-awtoritajiet lokali u reġjonali huwa wkoll inevitabbli. Ir-reġjuni tal-
Mediterran huma rabta essenzjali ta’ akkumpanjament għall-ħolqien ta’ politiki territorjali 
ġodda u għat-twettiq ta’ proġetti konkreti. It-twaqqif riċenti tal-Assemblea reġjonali u 
lokali Ewro-Mediterranja (EMRLA) hija inizjattiva eċċellenti.

Finalment, l-Unjoni għall-Mediterran għandha tiftakar li tassoċja kemm jista’ jkun mal-
attivitajiet tagħha u mal-proġetti tagħha lis-soċjetà ċivili, lill-isħab soċjali u lill-bosta 
netwerks professjonali u soċjoprofessjonali żviluppati fil-qafas tas-Sħubija Ewro-
Mediterranja. F’din il-perspettiva, għandu jitħeġġeġ il-ħolqien ta’ Kumitat Ekonomiku u 
Soċjali Ewro-Mediterranju u ta’ Forum Mediterranju ta' kapijiet ta’ intrapriżi.

b. Proġetti

Is-Samit ta’ Pariġi adotta sitt oqsma strateġiċi orizzontali ewlenin li jirrispondu għad-diversi 
sfidi ewlenin tar-reġjun: it-tniġġis tal-baħar, it-trasport, l-enerġiji li jiġġeddu, l-edukazzjoni, l-
intrapriżi żgħar u ta’ daqs medju u l-protezzjoni ċivili.

Huwa f’idejn is-segretarjat ġenerali li jintgħażlu, jiġu proposti u jinżammu l-“proġetti tal-
Unjoni għall-Mediterran”. Hemm ħafna li diġà jagħmlu parti mis-Sħubija Ewro-Med. Il-
prammatiżmu jġegħelna naġixxu fuq il-komplementarjetajiet u li nsibu l-iskali xierqa tal-
koordinazzjoni u tal-mobilizzazzjoni politika bejn il-livelli Ewropej u Ewro-Mediterranji.

Flimkien ma’ dawn is-sitt proġetti kbar, ikun xieraq li proġetti ġodda jiddaħħlu malajr ukoll 
fl-aġenda tas-segretarjat ġenerali u tal-laqgħat ministerjali settorjali. Il-Parlament Ewropew 
jipproponi, fost l-oħrajn, l-istabbiliment fl-ambitu tal-Unjoni għall-Mediterran ta’ proġetti 
bħall-Erasmus Ewro-Mediterranju għaż-żgħar, “Averroes”, li jippermettu li jiġu 
intensifikati l-iskambji bejn l-istudenti tas-sekondarja tal-Istati Membri tal-Unjoni għall-
Mediterran, jew billi jżidu magħhom komponent kulturali. Jeħtieġ li minn issa ’l quddiem, 
il-kooperazzjoni fi kwistjonijiet ta’ ikel u agrikoltura, li l-importanza tagħhom hija 
strateġika, tkun fost il-prijoritajiet tal-Unjoni għall-Mediterran sabiex isir progress lejn 
konverġenza akbar tal-politiki agrikoli Ewro-Mediterranji.

c. Iż-żieda u l-garanzija tal-finanzjamenti

Is-Samit ta’ Barċellona għandu jtemm il-finanzjament baxx ta’ proġetti mħabbra fil-qafas 
tal-Unjoni għall-Mediterran.

Il-finanzjamenti tal-proġetti ppjanati se jkunu bbażati fuq arranġamenti ta’ fondi pubbliċi u 
privati li jeħtieġ li jiġu żviluppati u stabbiliti b’mod permanenti:

- fil-perjodu ta’ qabel il-konklużjoni tal-perspettivi finanzjarji 2007-2013, il-kontribut 
finanzjarju meħtieġ tal-Unjoni għandu jingħata mingħajr ma jiġu preġudikati l-
programmi reġjonali Ewro-Mediterranji li jkunu għaddejjin jew li jkunu ppjanati; il-
perspettivi finanzjarji l-ġodda tal-UE għall-2014-2020 għandhom isaħħu b’mod 
konsiderevoli l-mezzi destinati għall-Unjoni għall-Mediterran;

- xi istituzzjonijiet finanzjarji nazzjonali, Ewropej (BEI-FEMIP, EBRD) u 
internazzjonali (Bank Dinji) diġà joperaw fir-reġjun. Iridu jinstabu sinerġiji fir-rigward 
tal-proġetti l-kbar. Din se tkun waħda mill-missjonijiet tas-segretarjat;

- għandu jiġi previst il-ħolqien ta’ bank Ewro-Mediterranju għall-investiment u l-
iżvilupp, bil-għan li tissaħħaħ in-natura ta’ parità Tramuntana-Nofsinhar tal-Unjoni 
għall-Mediterran;

- it-tnedija riċenti ta’ fondi ta’ investiment għall-finanzjament tal-proġetti tal-Unjoni 
għall-Mediterran kienet aħbar tajba. Għandu jitħeġġeġ l-iżvilupp ta’ inizjattivi simili.

Barra dan, ikun xieraq li ssir ħidma biex jittejjeb l-ambjent ekonomiku u ġuridiku tal-pajjiżi 
terzi, billi tingħata prijorità għat-twaqqif ta’ istituzzjonijiet finanzjarji subreġjonali li jkunu 
vijabbli u kredibbli u li jkunu kapaċi jattiraw investimenti barranin. Bħalissa, il-ftehimiet li 
jipproteġu l-investimenti huma bilaterali u eteroġenji. Karta tal-protezzjoni tal-investimenti 
komuni għall-pajjiżi tax-xtut tan-nofsinhar, kif ukoll il-ħolqien ta 'sistema ta' assigurazzjoni u 
ta’ garanzija finanzjarja għall-investituri, jippermettu li din il-protezzjoni tkun armonizzata u 
mtejba.

Il-flussi tal-kapital kostitwiti mill-fondi mibgħuta mill-immigranti lill-popolazzjonijiet fil-
pajjiżi fix-xtut tan-nofsinhar tal-Mediterran huma finalment ta’ importanza kbira għall-
iżvilupp ekonomiku tal-pajjiżi riċevituri. Għandha ssir riflessjoni dwar il-mezzi biex jiġu 
ffaċilitati dawn it-trasferimenti, l-aktar billi ssir ħidma ħalli jitnaqqsu l-ispejjeż involuti.

****

Illum l-Ewropa u l-ġirien tagħha fin-Nofsinhar u fil-Lvant tal-Mediterran jinsabu fuq tarġa 
importanti fl-istorja komuni tagħhom. M’hemmx possibilità oħra ħlief li nirrispondu flimkien 
u b’mod solidali għall-isfidi kbar globali li l-Mediterran jassorbi l-effetti tagħhom ta’ kuljum.

F’Barċellona, il-kapijiet tal-Istati u tal-gvernijiet iridu jagħtu prova ta’ prammatiżmu u viżjoni 
biex jibnu, bi tluq mill-kumplessità attwali tar-reġjun, komunità Ewro-Mediterranja li 
tgħaqqad id-destin ta' aktar minn 800 miljun ruħ. Dawn għandhom iwieġbu għall-aspettattivi 
leġittimi għall-paċi, għall-istabilità u għall-prosperità taċ-ċittadini, għax-xewqa tagħhom li 
jgħixu f’soċjetà bbażata fuq l-istat tad-dritt u fuq ir-rispett reċiproku.

Il-komplementarjetà u l-koresponsabilità huma l-aħjar garanziji biex id-diversità tal-
Mediterran tibqa' ħajja għas-servizz ta’ prosperità komuni għaċ-ċittadini kollha.


